Trwy ffydd: Abel
Hebreaid 11:1-4
1 Ffydd ydy’r sicrwydd fod beth dyn ni’n gobeithio amdano yn mynd i ddigwydd. Mae’n dystiolaeth sicr o realiti beth dyn ni ddim eto’n ei weld. 2 Dyma pam gafodd pobl ers talwm eu canmol gan Dduw. 
3 Ffydd sy’n ein galluogi ni i ddeall mai'r ffordd y cafodd y bydysawd ei osod mewn trefn oedd trwy i Dduw roi gorchymyn i'r peth ddigwydd. A chafodd y pethau o’n cwmpas ni ddim eu gwneud allan o bethau oedd yno i’w gweld o'r blaen. 4Ei ffydd wnaeth i Abel offrymu aberth i Dduw oedd yn well nag un Cain. Dyna sut y cafodd ei ganmol fel un oedd yn gwneud y peth iawn, gyda Duw ei hun yn dweud pethau da am ei offrwm. Ac er ei fod wedi marw ers talwm, mae ei ffydd yn dal i siarad â ni.
Mae’ na fyfyrdod arall yn edrych ar y dair adnod gyntaf o’r bennod yma ar ffydd. Dw i am edrych ar adnod 4.
Mae’n rhyfedd, mewn rhyw ffordd, mai gydag Abel mae’r drafodaeth yma ar ffydd yn cychwyn. Does dim sôn am Adda nac Efa. Ddaru nhw edifarhau a chredu? Cwestiwn da.
Ar ôl iddyn nhw gael eu taflu allan o Ardd Eden o ganlyniad i’w hanufudd-dod (y cwymp) roedd pobl angen troi yn ôl at Dduw. Yr unig ffordd i fynd yn ôl, a chael perthynas gyda’r Duw glân a pherffaith, ar ôl y cwymp, oedd drwy aberth. Doedd ‘maddeuant ddim yn bosib heb i waed gael ei dywallt’ (Heb.9:22).

Felly mae Abel yn dod ag aberth i Dduw. Mae’n debyg bod Abel yn sylweddoli ei fod yn bechadur ac angen maddeuant gan Dduw. Daeth â’r gorau o’i anifeiliaid i’w gyflwyno’n aberth. Daeth Cain a chnydau i’w gyflwyno fel rhodd diolch yn hytrach nag aberth. Dydi Cain felly ddim yn cyffesu ei bechodau gerbron Duw, dydi o ddim yn chwilio am faddeuant. Mae’n diolch am ei fwyd a dyna’r cyfan. Crefydd pen, eithaf oeraidd sydd gan Cain, nid crefydd o’r galon a’r gydwybod fel Abel.
Ffydd Abel sy’n gyfrifol am, ‘sut y cafodd ei ganmol fel un oedd yn gwneud y peth iawn, gyda Duw ei hun yn dweud pethau da am ei offrwm.’ 
Edrychodd Duw yn ffafriol ar Abel a’i aberth. Drwy dywallt gwaed roedd posib cael maddeuant.  Ac mae Iesu Grist wedi tywallt ei waed ar y groes unwaith ac am byth drosom ni.
Abel hefyd oedd y merthyr cyntaf – y dyn cyntaf i farw oherwydd ei ffydd. Roedd Cain ac Abel yn frodyr, a dylen ni fod wedi disgwyl cariad brawdol o leiaf! Ond mae Iesu ei hun yn ein rhybuddio, ‘Dim ond trafferthion gewch chi yn y byd hwn.’ (Ioan 16:33) 
Roedd Abel yn dderbyniol gan Dduw ac felly yn darged i genfigen a dicter Cain. Ond dydi gwaed Abel ddim yn cael ei anghofio.  Mae Duw yn cofio holl dreialon ei bobl. Bydd rhaid i Cain wynebu Duw ar y diwrnod olaf hwnnw pan fydd yn barnu’r byd.  Bydd rhaid iddo roi cyfrif am ei weithredoedd.
O feddwl am Abel a’i dystiolaeth yn ei gyfnod, pa fath o dystiolaeth ydyn ni’n roi? Pa fath o argraff ydyn ni’n adael hefo pobl? Am beth fyddan nhw’n ein cofio ni? 
Dylen ni fyw ar y ddaear mewn ffordd sy’n gyson â gair Duw. Dylen fyw drwy ffydd a gweddïo ar yr Ysbryd Glân i’n helpu ni o ddydd i ddydd i fyw yn deilwng o’r maddeuant dyn ni wedi dderbyn yn rhad ac am ddim. Nid er mwyn cael ein canmol gan bobl eraill, ond er mwyn gogoneddu Duw.  Er mwyn iddo Ef gael ei ogoneddu yn ein bywydau. 

